
Nandikeshaproktam Shivanamamritam Mahimavarnanam

నన్దికేశప్రోక్తం    శివనామామృతమ్మహిమవర్ణనమ్

హే విశ్వేశ్వర హే మహేశ్వర మహాదేవేతి నామామృతం
పీత్వా పీనతనుస్తనోతి ముహురప్యావర్తనం తస్య యః ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥ ౧॥

హే కైలాసనివాస  హే పశుపతే పాహీతి నామామృతం
పీత్వా పీనతనుస్తనోతి ముహురప్యావర్తనం తస్య యః ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥౨॥

హే గౌరీకుచకుమ్భికుమ్భవిలసత్కాశ్మీరధారారస-
శ్రీపుఞ్జర్జితపాదపద్మ    భగవన్ పాహీతియో నర్తనమ్ ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥ ౩॥

హే గౌరీరమణారుణాచలపతే హే శఙ్కరారాధన-
వ్యాసక్తామరభూరుహోత్తమతమ స్వామిన్నితీశార్చనమ్ ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥ ౪॥

హే శ్రీశైలపతే   ముహుః పశుపతే హే శైలకన్యాపతే
హే కామాన్తక హే పురాన్తక ఇతి స్మృత్వైవ  యో నర్తనమ్ ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥ ౫॥

హే కాశీపురనాయకాశ్రితశివాచారవ్రతప్రాపక   -
వ్యాపారప్రియపాలకావ  భగవన్నిత్యేవ యో నర్తనమ్ ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥౬॥

నన్దికేశప్రోక్తం    శివనామామృతమ్మహిమవర్ణనమ్

శ్రీమన్మేరుశరాసనోరుశిఖరస్ఫారప్రభామణ్డల   -
వ్యాసక్తామలగణ్డమణ్డలతల   త్రాహీతి యో నర్తనమ్ ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥ ౭॥

హే మృత్యుఞ్జయ  హే సదాశివ శివావామాఙ్గ శఙ్గ ప్రభో
హే శమ్భో వృషభధ్వజాతిదయయాపాహీతియో నర్తనమ్ ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥౮॥

హే విశ్వాధిక భాలలోచన చిరాసారోరుసంసారజా-

పారక్లేశనిశావినాశ  దయయాపాహీతియో నర్తనమ్ ।
కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥౯॥

శమ్భో మే జననీ త్వమేవ జనకో భ్రాతా  సఖా మిత్రమి -

త్యాలస్యేన వినా బదత్యనుదినం భక్త్యాఽపియో నర్తనమ్ ।
కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥ ౧౦॥

భో భర్గ త్రిపురాన్తక  త్రినయన  శ్రీనీలకణ్ఠ  ప్రభో
శమ్భో మారహరామరప్రవర  మాం పాహీతియో నర్తనమ్ ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥ ౧౧॥

త్వత్పాదామ్బురుహార్చనేన విజయో భాగ్యాని మే జీవనం
జీవాతుశ్చ తదేవ మే శివ శివ త్రాహీతి యో నర్తనమ్ ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥ ౧౨॥

ప్రాణిప్రాణనకారణప్రవణ    మాం ప్రాణప్రయాణక్షణే 
ప్రక్షీణం  శివనామధేయసుధయాపాహీతియో నర్తనమ్ ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥ ౧౩॥

స్వామిన్నన్నపతే ధనాధిపపతే దుఃఖాబ్ధిమగ్నం  ముహుః
లగ్నం పాపగణేన భగ్నమనసం పాహీతియో నర్తనమ్ ।

నన్దికేశప్రోక్తం    శివనామామృతమ్మహిమవర్ణనమ్

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥ ౧౪॥

మామేకం శరణాగతం శరణదానన్దప్రదానోద్యత 
స్వాధీనం కురు లిఙ్గపూజనరతం  పాహీతియో నర్తనమ్ ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥ ౧౫॥

కాశ్యామేవ సితత్రిపుణ్డ్రనిటిలో   రుద్రాక్షకణ్ఠో  ముహుః
శ్రీ వీరేశ్వరలిఙ్గపూజనరతం  పాహీతియో నర్తనమ్ ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥ ౧౬॥

రుద్రాక్షామితభస్మరూషితతనుః  విశ్వేశ్వరారాధనం
కృత్వా శఙ్కర చన్ద్రశేఖర  మహాదేవేతియో నర్తనమ్ ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥ ౧౭॥

కృత్వా సోదకబిల్వకోమలదలైః  విశ్వేశ్వరారాధనం
జప్త్వా శఙ్కరనామ జీవనపరిత్యాగాయయో నర్తనమ్ ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥ ౧౮॥

శమ్భోర్లిఙ్గసమర్చనోత్తరమయం   ఘోరాన్తరాయైర్వినా
దేహోయాతు లయం మమేతి మనసా నిశ్చిత్య యో నర్తనమ్ ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥ ౧౯॥

యోవృన్దారకవృన్దవన్దితలసత్పాదారవిన్దార్చకం   
దీనం మామవ శఙ్కర స్మరహర వ్యాహారకృన్నర్తనమ్ ।

కర్తుం వాఞ్చ్ఛతి తత్పదామ్బుజరజఃపుఞ్జేన  సఞ్జీవనీ -
కల్పేనాస్తు శిరో విభూషితమితో భీతిర్న మృత్యోరపి ॥౨౦॥

॥ ఇతి శివరహస్యాన్తర్గతే  నన్దికేశప్రోక్తం    శివనామామృతమ్మహిమవర్ణనం  సమ్పూర్ణమ్  ॥
-॥ శ్రీశివరహస్యమ్  ।హరాఖ్యః తృతీయాంశః ।పూర్వార్ధమ్  ।అధ్యాయః ౪౨।౬౮-

౮౭ ॥

